Problem Lamyant dan lakaz EDC:

Repons LALIT lor “panik” Paul Berenger

Paul Bérenger, dan so Konferans de Pres Merkredi 4 September 2002, atak LALIT akoz nu militan pe mobiliz abitan Site EDC pu zot protez zot lasante.

Paul Bérenger dir ki “LALIT pe kre panik”. Me kan byin gete, li Paul Bérenger ki pe panike. Li pe panike fas a moblizasyon abitan Site EDC dan plizyer rezyon Moris su banyer Muvman Lakaz.

Li osi kler ki Paul Bérenger pe panike parski Komite Ministeryel (kot li chair) anfet kupab de “gross negligence”. Exper Addison finn sumet so Rapor lor lamyant sis mwa desela. Guvernman pankor finn inform piblik ki viv dan Site EDC lor ki prekosyon de baz zot bizin pran. E li nek aster-la, kan abitan Site pe mobilize, ki Kabine Minis finalman anonse ki “pamphlet” pu pare “byinto”. Ala rezon kifer Paul Bérenger pe panike. Li byin kone ki limem, so Komite ek diferan Minister, zot tu kupab lurder ek lanter.

Bann militan LALIT ki aktif o-nivo Muvman Lakaz pa pe kre okenn de panik. O-kontrer. Nu pe tret sa problem-la avek serye li dimande. Dayer dimunn Moris konn serye nu travay lor plizyer size, inklir dan Muvman Lakaz. 

Tu seki Lalit pe dimande se ki guvernman, li osi, azir avek serye lor problem lamyant. Komite Abitan EDC ek Muvman Lakaz ena 4 demand ase elemanter ki abitan fini sumet dan zot petisyon:


1. Ki rann piblik Rapor Adison pu ki dimunn ki dan Site kone ki ena ladan

2. Ki fer bann test Medikal konvenab

3. Ki guvernman met dibut enn lekip spesyal pu anlev tu pano ki kontenir lamyant dan bann Site EDC.

4. Ki guvernman ranplas tu pano ki kontenir Lamyant par enn bon miray

Alor olye ki Paul Bérenger “panike” lakoz mobilizasyon abitan EDC, Guvernman ti bizin plito antam dyalog avek bann abitan ki regrupe dan Muvman Lakaz e pran kont petisyon-la.

